
sþ. 149. Tillaga til þingsályktunar [109. mál]
um aðstoð við Snæfjallahrepp í Norður-Ísafjarðarsýslu til varnar eyðingu byggðar.

Flm.: Hannibal Valdimarsson.

Alþingi ályktar að leggja fyrir ríkisstjórnina að gera þegar ráðstafanir, er
verða mættu til að stöðva frekari eyðingu byggða en orðin er í Norður-Ísafjarð-
arsýslu.

Tvö sveitarfélög norðan Ísafjarðardjúps hafa þegar Iagzt í eyði, og veltur á
miklu, að jaðarbyggðin, sem nú er, Snæfjallahreppur, fái þá uppörvun og aðstoð
frá ríkisins hendi, að frekari eyðing verði stöðvuð, áður en það er um seinan.

Meðal ráðstafana, er til greina gætu komið af ríkisins hendi í þessu skyni,
væri t. d.:



1. Sérstök fjárveiting til virkjunar Mýrm'ár fyrir allan hreppinn.
2. Tenging sveitarfélagsins á næsta ári við akvegakerfi landsins með brú á

jökulvatnið Mórillu í Kaldalóni.
3. Dýpkun innsíglingar á Æðeyjarhöfn.
4. Ferjubryggja á Mýri af þeirri gerð og stærð, að væntanlegur Djúpbátur, sem

nú er í smíðum, geti örugglega athafnað sig við hana.
Náið samráð um þessar og aðrar aðgerðir í málinu sé í hvívetna haft við

hreppsnefnd Snæfjallahrepps.
Greinargerð.

Fyrir nokkrum árum gerðust þau ótiðindi, að næstfjölmennasta sveitarfélag
Norður-Ísafjarðarsýslu, Sléttuhreppur, lagðist í eyði.

A liðnu hausti gerðist svo það, að seinustu íbúar Grunnavíkur neyddust til að
yfirgefa byggð sína. Eru þá aðeins eftir tvö byggð ból í hinum forna Grunna-
víkurhreppi, Hornbjargsvití og Reykjarfjörður nyrðri.

Nú hefur því eyðingu byggðarinnar borið að Snæfjallahreppi, sem nú er yzta
byggð við norðanvert Ísafjarðardjúp. Raunar er það þó réttara, að þegar hefur
allur ytri hluti Snæfjallahrepps einnig lagzt í eyði. Um seinustu aldamót var
fjölmenni við Berjadalsár og Gullhúsár, og meðal bújarða, sem eyðzt hafa i þessum
hluta Snæfjallahrepps, má nefna jarðirnar Snæfjöll, Sandeyri og Skarð.

Útverðir byggðarinnar í miðjum Snæfjallahreppi eru nú Æðey, Mýri og
Unaðsdalur.

Verði alda eyðingarinnar ekki brotin og stöðvuð við þessa útverði, meðan
tími er til, er vonlaust um, að það geti tekizt, fyrr en röðin kemur að næsta
sveitarfélagi, þ. e. Nauteyrarhreppi á Langadalsströnd.

En er þá viðnáms að vænta af því fólki, sem nú byggir Snæfjallahrepp?
Þannig er eðlilegt, að spurt sé, því að sé flótti brostinn í liði fólksins sjálfs,

koma ríkisaðgerðir naumast að gagni.
Og svarið er eins afdráttarlaust og verið getur. Þarna er veitt fyllsta viðnám.

Enn þá hefur ekki brostið flótti í liði Snæfjallahreppsbúa. En ef einhver úr hinu
fámenna forustuIiði þeirra yrði fyrir áfalli eða brysti þrek í hinni erfiðu upp-
byggingarbaráttu, gæti verið voði á ferðum.

Ungir bændur og miðaldra í hreppnum hafa á undanförnum árum stóraukið
ræktun jarða sinna, nokkrir þeirra hafa þegar reist ný og stórmyndarleg íbúðar-
hús, enn standa nokkrir þeirra í að endurbyggja peningshúsin. En skuldabyrðin
er orðin þung og fjárhagur þeirra flestra því þröngur til áframhaldandi uppbygg-
ingar. Þess vegna á ríkið að rétta fram sína örvandi og hjálpandi hönd.

Mýrará hrynur svo að segja ofan yfir bæina Unaðsdal og Mýri. Tæknilegur
undirbúningur að virkjun hennar er að frumkvæði hreppsbúa þegar kominn á
lokastig, og er allt við það miðað, að raforkukerfi frá vatnsaflsstöð í Mýrará nái
til allra lögbýla í hreppnum.

Þetta er hið sameiginlega og mikla áhugamál allra hreppsbúa. Framkvæmd
þess mundi óefað vega þyngst, þegar um það er að tefla að bægja eyðingarhættunni
frá dyrum Snæfjallahrepps.

En hið fámenna sveitarfélag brestur fjárhagslega getu til þessarar framkvæmdar.
Svo sem hálfrar milljón króna framlag ríkisins til virkjunar Mýrarár, auk lög-
heimilaðra lána og styrkja til slíkra rafveitna, mundi leysa vandann og öllu öðru
fremur varna eyðingu byggðar í Snæfjallahreppi.

Þá er þess að geta, að Snæfjallahreppur er eitt þeirra sveitarfélaga á Vest-
fjörðum, sem enn þá er ekki komið í samband við akvegakerfi landsins. Hér þarf
úr að bæta og það þegar á næsta ári. Hreppsbúum væri það mikil uppörvun, ef þeir
kæmust í beint akvegasamband við næsta sveitarfélag, þ. e. Nauteyrarhrepp. Akvegir
innan sveitar hafa að vísu verið lagðir að mestu, en brú vantar á jökulvatnið
Mórillu í Kaldalóni, sem er hið mesta foraðsvatnsfall og illur farartálmi milli



nágrannsveita. Hefur staðið til nokkur undanfarin ár, að brú þessi yrði byggð,
en dráttur á framkvæmdum valdið SnæfjalIahreppsbúum miklum vonbrigðum. Brú
á Mórillu þarf því að taka á fjárlög næsta árs.

Eins og flestum mun kunnugt, er Æðey mikil hlunnindajörð. En erfiður er
eyjabúskapurinn á margan hátt við nútíma skilyrði. Og víst væri erfitt að varðveita
Snæfjallahrepp í byggð, ef Æðey legðist í eyði.

Höfn er góð í Æðey frá náttúrunnar hendi, en innsigling á hana er of grunn
fyrir flóabátinn, djúpbátinn. Það, sem fyrst af öllu kemur því til álita til að auðvelda
Æðeyjarbónda, hver sem hann er, lífsbaráttuna, er að dýpka innsiglinguna á
Æðeyjarhöfn. Slík framkvæmd kæmi öllum ókomnum kynslóðum, sem þessa fögru
ey allsnægtanna byggja, að gagni, og hefur ríkið einhvern tíma varið fé sínu verr.

Þá er að lokum nefnd bryggjugerð að Mýri Í tillögu þessari. Sú tillaga hefur
almenna þýðingu fyrir sveitarfélagið, einnig að nokkru fyrir Nauteyrarhrepp, svo
og fyrir almennan ferðamanna- og bifreiðaflutning, en það skal játað, að sú fram-
kvæmd verður naumast talin jafn-bráðaðkallandi og þær tillögur, sem hér á undan
hefur verið gerð grein fyrir.

Flutningsmaður þessarar tillögu telur mikils um vert, að myndarlegt átak
fáist gert án tafar af hendi ríkisins til að hjálpa hinu dugmikla fólki, sem byggir
Snæfjallahrepp, í hetjulegri baráttu þess til að veita viðnám gegn enn frekari
eyðingu byggðar en þegar er orðin í Norður-Ísafjarðarsýslu.

Vil ég því heita á háttvirta alþingismenn að samþykkja tillöguna.


